
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

প্রভাতসংগীত

আহ্বানসংগীত






ওরে তুই জগৎ-ফুলের কীট,

জগৎ যে তোর শুকায়ে আসিল,

মাটিতে পড়িল খসে—

সারা দিন রাত গুমরি গুমরি

কেবলি আছিস বসে।

মড়কের কণা, নিজ হাতে তুই

রচিলি নিজের কারা,

আপনার জালে জড়ায়ে পড়িয়া

আপনি হইলি হারা।

অবশেষে কারে অভিশাপ দিস

হাহুতাশ করে সারা,

কোণে বসে শুধু ফেলিস নিশাস,

ঢালিস বিষের ধারা।



জগৎ যে তোর মুদিয়া আসিল,

ফুটিতে নারিল আর,

প্রভাত হইলে প্রাণের মাঝারে

ঝরে না শিশিরধার।

ফেলিস নিশাস, মরুর বাতাস

জ্বলিস জ্বালাস কত,

আপন জগতে আপনি আছিস

একটি রোগের মতো।

হৃদয়ের ভার বহিতে পার না,

আছ মাথা নত করে—

ফুটিবে না ফুল, ফলিবে না ফল,

শুকায়ে পড়িবে মরে।



রোদন, রোদন, কেবলি রোদন,

কেবলি বিষাদশ্বাস—

লুকায়ে, শুকায়ে, শরীর গুটায়ে

কেবলি কোটরে বাস।

নাই কোনো কাজ—মাঝে মাঝে চাস

মলিন আপনা-পানে,

		 এই পাতা শেষ সম্পাদিত হয়েছে ০৫:১৮টার সময়, ২ জানুয়ারি ২০১৮ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

